
Yince I had a heid o hair.

Am I becoming obsessed with this aging process?

Yince I had a heid o hair 
thicker than maist, ye may be shair. 
Noo, alas, there’s no much there, 
     but that’s the price o agin. 

Yince I had a guid thick thatch 
I’m shair maist others couldnae match, 
and never a trace o a baldin patch. 
     I had nae thochts o agin. 

Nae hair wis fae ma broo receding. 
Nae overcombin wis I needin, 
but years were by me quickly speedin 
     as happens when ye’re agin. 

And noo ma hair is white an thin, 
an through what’s left shines ma scalp’s skin. 
I doot there’s no much can be duin 
     tae slow the pace o agin. 

But never mind! I dinnae care 
aboot sic things as losin hair! 
I’ll stagger on a few years mair 
     an cock a snook at agin!


